
Etxeetan elektrizitatea aurrezteko eta modu eraginkorrean erabiltzeko koadernoa argitaratu du Berrikuntza, Enpresa eta Enplegu Departamentuak

Guztizko energia kontsumoaren %30 familiei dagokie

Asteazkena, 2008ko urtarrilaren 2a. Herritarrei etxetresnak erosten eta elektrizitatea aurreztu eta modu eraginkorrean erabiltzen laguntzeko neurriak biltzen dituen koadernoa argitaratu du Berrikuntza, Enpresa eta Enplegu Departamentuak. Europarako Energia Adimendunerako programaren bidez finantzatu du. 


Guztizko energia kontsumoaren %30 familiei dagokie, eta %18 etxeetan kontsumitzen da. Hortaz, mundu iraunkorrago baten aldeko konpromisoa ahalbidetuko duen informazioa zabaltzea beharrezkoa da. Helburu horrekin, Nafarroako etxeetako elektrizitate kontsumoaren gaur egungo egoera deskribatu dute liburuxkan, eta etxetresnak eta elektrizitatea kontsumitzen duten aparatuak erosteko zein egunero modu errentagarriagoan erabiltzeko har daitezkeen neurrien berri eman dute bertan. Garrantzizkoenak bildu ditugu hemen. 

Hozkailuak eta izozkailuak 

- Hozkailua da elektrizitate gehien kontsumitzen duen etxetresna, etengabe erabiltzen baitugu. Eros itzazu A+ eta AA++ etiketa energetikoa duten hozkailuak, energia eta dirua aurrezten dutenak. 

- Hozkailuaren atzealdean airea ibil dadin ahalbidetu behar da, eta bero iturrietatik urrun kokatu behar da. 

- Garbitu ezazu gutxienez ere urtean behin aparatuaren atzealdea. 

- Zabal ezazu atea ahalik eta gutxien, eta itxi ezazu berehala, energia alferrik kontsumitzea saihesteko. 

- Kendu ezazu izotza, 3 mm-ko lodiera izan baino lehen. Energiaren %30 aurreztu dezakezu. 

- Egiazta ezazu ateetako gomak egoera onean daudela eta hozkailua ongi ixtea ahalbidetzen dutela. 

- Ez ezazu inoiz sartu elikagai berorik hozkailuan. Kanpoan hoztu daitezen uzten baduzu, energia aurreztuko duzu. 

- Hozkailuan jar ezazu termostatoa 5º C-an, eta izozkailuan, berriz, -18º C-an. 

Labeak eta sukaldeak 

- Labe elektrikoa erosi behar baduzu, ikus ezazu zer abantaila dituzten A motako labeek. 

- Beharrezkoa ez bada, ez ezazu ireki labea. Atea irekitzen den aldi oro pilatutako energiaren %20 galtzen da. 

- Itzal ezazu labea janaria erabat egin aurretik, eta aprobetxa ezazu hondar-beroa. 

- Konbekziozko labeek denbora aurrezten dute, eta beraz, energia. 

Sukaldeak

- Sukalde elektrikoen artean, indukziozko sukaldeak dira azkarrenak, eta beraz, energia gutxien kontsumitzen dutenak. 

- Ohiko sukalde elektrikoetan, aprobetxa ezazu plaketako hondar-beroa. Horretarako, itzal itzazu janaria erabat egin aurretik (bost minutu lehenago-edo). 

- Aprobetxa ezazu sukaldearen edukiera osoa, hainbat elikagai batera egiteko. 

- Erabil itzazu presio-eltzeak. Denbora eta energia aurrezten dute. 

- Erabil itzazu suarena baino azalera handiagoa duten ontziak. Janaria azkarrago eginen da, eta energiaren %20 aurreztuko duzu. 

- Erabil ezazu mikrouhin-labea labearen ordez. Energiaren %60-70 aurreztu daiteke. 

Ontzi-garbigailua 

- Eros itzazu A motako etiketa energetikoa duten ontzi-garbigailuak. 

- Saia zaitez guztiz beteta dagoela erabiltzen, eta balia itzazu programa ekonomikoak edo tenperatura baxukoak. 

- Garbi ezazu iragazkia, eta eduki itzazu beti beteta gatzaren eta distira-emailearen andelak. 

Ikuzgailuak eta lehorgailuak 

- Eros itzazu A motakoak. 

- Ahal izanez gero, eros ezazu gasezko lehorgailua. Askoz merkeagoak dira (%65). 

- Aprobetxa ezazu ahal bezainbeste etxetresna horien edukiera, eta saia zaitez guztiz beteta erabiltzen. 

- Ikuzgailuan erabil itzazu tenperatura baxuko programak, ahal denean. 

- Erabil itzazu karearen aurkako gaiak, eta garbi ezazu erregulartasunez ikuzgailuko iragazkia, zakarrak eta karea kentzeko. 

- Zentrifugatuz gero, energia gutxiago kontsumitzen da arropa lehortzeko. Ura lehortze prozesuan kentzen da; eta beraz, arropa zenbat eta gehiago zentrifugatu, azkarrago lehortuko da, eta energia gutxiago kontsumituko da. 

- Ur zunda duten ikuzgailuen kasuan, zikina dagoenean baino ez da aldatzen ura. 

- Garbi ezazu erregulartasunez iragazkia, eta baita aireztatze hodiak ere. 

- Ez ezazu erabili lehorgailua, baldintza klimatologikoak direla-eta arropa berez lehortu ezin denean baino. 

Argiztapena 

- Ez itzazu utzi piztuta erabiltzen ari ez diren geletako argiak. 

- Jar itzazu kontsumo baxuko lanparak ohiko bonbillen ordez. Argiztapen maila berean, energiaren %80 aurrezten dute, eta 8 aldiz gehiago irauten dute. 

- Lanpara elektronikoek gehiago irauten dute eta gutxiago kontsumitzen dute. 

- Erabil itzazu hodi fluoreszenteak argia ordu askoan behar duzun lekuetan (sukaldean, esate baterako). 

- Kanpoaldea apaintzeko argiei dagokienez, ez itzazu erabili beharrezkoak direnak baino gehiago. Ipin itzazu presentzia-detektagailuak atarteetan, garajeetan, eta eremu komunetan; hartara, argiak euren kabuz piztu eta itzaliko dira. Kanpoaldean, erabil itzazu programagailuak. 

